
Літаратурны вечар 
у Café Sladkovský

Сустрэча зь беларускімі літаратарамі й перакладчыкамі, 
якую арганізавала Грамадзянская Беларусь, падавалася 
пройдзе ў звычайным “піўным” фармаце. Але, нечакана для 
мяне, яна аказалася сапраўдным літаратурным вечарам.

Невялічкі пакой кавярні Sladkovský сваім інтэр'ерам і 
атмасферай пераносіў у 20-30-ыя гады мінулага стагодзьдзя, 
перыяд Першай Рэспублікі. Менавіта ў тыя часы шматлікія 
кавярні былі цэнтрам культурнага і літаратурнага жыцьця, 
пакуль не з’явіўся тэлевізар і інтэрнэт і мы ўсе не пераселі 
да экранаў. Таму той вечар мяне асабліва ўсхваляваў, бо 
нагадаў якую радасьць можа прыносіць мастацтва жывога 
слова.

Вёў імпрэзу вядомы паэт і літаратар Андрэй Хадановіч, 
якога для чэхаў тлумачыў багеміст і перакладчык Сяргей 
Сматрычэнка.

Першай прачытаць свае вершы выйшла пераможчыца 
конкурсу беларускага Пэн-цэнтру, да 100-годдзя Ларысы 
Геніюш – Даша Баярсіх, якая піша пад псеўданімам Ася 
Волкава. Вельмі спадабаўся ейны верш пра Прагу, добрага 
паэта і дрэннага паэта. А яшчэ пра сны...:

Павіч верыў у тое, 
Што людзі могуць
Сустракацца ў снах.
І што сапраўдныя 
Лаўцы сноў
Пільнуюць адзін аднаго ўночы.
Мая прапрабабуля
(кажуць, яна была чараўніцай)
Нашаптала мне нейк,
Што ты
Неабачліва пакінуў
Адчыненымі дзьверы сваіх сноў.
З таго часу штоноч
Я выбіраюся на дыбачках
У падарожжа,
Каб прычыніць
Гэтыя дзверы.
А раптам нейкі
Іншы лавец
Падпільнуе цябе…

Архівы беларускіх
выданьняў на Сеціве

Дарагія суродзічы!
Гэты - апошні нумар КРЫВII (№ 22) 

ў фармаце PDF а таксама й папярэднія 
нумары (10-21) можаце лёгка сьцягнуць 
(спампаваць) з сеціўнай старонкі 

Вядомы перакладчык, Сяргей Шупа прадставіў свае 
пераклады з харвацкай Тацяны Громач і Міленка Ергавіча. 
Адзін зь вершаў Тацяны Громач асабліва закрануў апісаньнем 
стану безнадзейнасьці і татальнай абыякавасьці. Быццам 
бы яна Беларусь апісвала, а не пасьляваенную Харватыю. 
Між іншым хутка мусіць выйсьці балканскі нумар АРХЭ, 
які пазнаёміць беларускіх чытачоў з літаратурай таго 
неспакойнага, але цікавага і разнастайнага рэгіёну. 

Парадаваў сваім выступам Ян Максімюк, які прачытаў 
пераклад украінскай пісьменніцы Оксаны Забужко на...
падляскую мову, якую я, падаецца, чула ўпершыню.

Не асаблівы аматар публічных выступаў праскі паэт і 
пісьменнік Макс Шчур усё ж выйшаў, каб прачытаць свае 
творы, а таксама пераклады вершаў Уладзіміра Някляева на 
чэскую мову. Ён нават разшчодрыўся і выканаў адну са сваіх 
даўніх песень “Вандроўнік Драздовіч,”, якая мне асабліва 
падабаецца. Што да Максавай творчасьці, то большасьць 
яго прачытаных вершаў была зьвязана з падзеямі Плошчы. 
Адзін зь вершаў:

Мадона
Каляды падпаўзьлі зьнянацку,
як здрада. Горад стаў пусты.
Дзе люд? На мітынгу? Па-наску
маўчаць каменныя ірты.
А дзесь бяглячка патаемна
хавае ад усіх свой страх,
нібы жанчына зь Віфлеема
зь дзіцём маленькім на руках.

Пасьля Макса Шчура свае новыя вершы прачытала 
перакладчыца і літаратарка, аўтарка кнігі “Цмокі лятуць на 
нераст” Марыйка Мартысевіч. Марыйка зачытала і свой 
пераклад верша прысутнага Іржы Дзедечка (Jiřího Dědečka) 
на беларускую мову. (Беларуская версія мне нават больш 
спадабалася, чым чэскі арыгінал.) Нагадаю таксама, што 
дзякуючы Марыйцы беларусы могуць прачытаць такія 
чэскія творчы як “Зваўчэньне” Байяя і “Неба пад Берлінам” 
Рудзіша.

Сяргей Сматрычэнка ўжо даўно быў вядомы як 
выдатны багеміст і перакладчык з чэскай і славацкай моваў. 
Але атмасфера вечару была вельмі цёплай і інтымнай, што 
акрамя сваіх перакладаў Вацлава Грабе (Václava Hrabě) і 
Магора (Martina Jirouse). Сяргей упершыню асьмеліўся і 
прачытаў свае вершы, сумныя, але вельмі кранальныя.

Jiří Dědeček - паэт і пісьменнік, старшыня чэскага Пэн-
клюбу, быў адзіны выступоўца-чэх. Ён ня толькі прачытаў 
некалькі сваіх вершаў, але і зладзіў сапраўдны канцэрт. 

Марыйка Мартысевіч.

Асабліва запомнілася песенька пра тое як 
zabili trafikantku za jednu stuyvesantku 
а таксама пра мужчыну, які меў 
tisíc žen. 

Апошнім выступаў Андрэй Хадановіч, са сваімі вельмі 
дасьціпнымі вершамі ад якіх было сьмешна да сьлёз. Ён 
дакладна нядаў засумаваць публіцы. Пачаўшы зь вершаў 
Сяргей плаўна перайшоў да песьняў, завяршыўшы выступ 
цудоўнай песьняй Лаенарда Коэна “Алілуя” (у сваім 
беларускім перакладзе).

Вечар быў настолькі цёплым і кранальным, што ўспаміны 
пра яго грэюць мяне дагэтуль. Дзякуй арганізатарам і ўсім 
прысутным за яго!

(c)Фота Сьвятаслаў Ліпень
Крыніца: Belkvartal.org, Аўтар: lichtar,  07 траўня 2011.

Андрэй Хадановіч

Міхалевіч правёў акцыю 
салідарнасьці ў Празе

Сёньня  ў  сталіцы Чэхіі адбылася акцыя, 
арганізаваная экс-кандыдатам на прэзыдэнта Алесем 
Міхалевічам з мэтай прыцягнуць увагу да палітычных 
зьняволеных у Беларусі.

На Старамесцкай плошчы ў Празе сабраліся некалькі 
дзесяткаў актывістаў беларускай дыяспары, якія трымалі 
лёзунгі і  партрэты палітычных зьняволеных.  У інтэрвію 

Радыё Свабода Алесь Міхалевіч паведаміў, што мэта акцыі 
– зьвярнуць увагу жыхароў чэскай сталіцы, а таксама 
замежных турыстаў, на праблему палітычных зьняволеных 
у Беларусі. Удзельнікі акцыі раздавалі мінакам улёткі і 
адмысловы выпуск газэты.

Камэнтуючы сёньняшняе выказваньне Аляксандра 
Лукашэнкі пра тое, што ў Беларусі, як ён выказаўся, сядзяць 
толькі тры чалавекі – Саньнікаў, Вус і Статкевіч, -- Алесь 
Міхалевіч заявіў, што ён лічыць патрэбным дамагацца 
вызваленьня  ўсіх асуджаных па справе 19 сьнежня. 
Міхалевіч таксама сказаў, што працягвае займацца тэмай 
прыцягненьня да юрыдычнай  адказнасьці  з дапамогай 
міжнародных прававых мэханізмаў асобаў, вінаватых у 
катаваньнях у беларускіх турмах. «Думаю, што інфармацыю 
пра гэта вы атрымаеце ў бліжэйшыя тыдні» -- сказаў 
Міхалевіч. Экс-кандыдат у прэзыдэнты паведаміў, што 
мае намер наведаць некаторыя эўрапейскія сталіцы, каб 
зацікавіць прадстаўнікоў палітычнай эліты становішчам 
правоў чалавека ў Беларусі.
Крыніца: Эўрапэйскае Радыё для Беларусі, 17 чэрвеня 
2011

Акцыя салідарнасьці зь 
беларускімі палітзьняволенымі 

У суботу  17-га ліпеня прайшла акцыя салідарнасьці зь 
беларускімі палітзьняволенымі.

Удзел узялі каля 30 чалавек, пераважна прадстаўнікі 
беларускай дыяспары Чэхіі, ды некалькі чалавек з 
Нямеччыны. Было раздадзена некалькі сот асобнікаў 
ангельска- і  нямецкамоўнай   інфармацыі аб сучаснай 
сітуацыі ў Беларусі. Мерапрыемтсва выклікала вялікі 
рэзананс сярод мінакоў ды турыстаў, якія знаходзіліся 
суботнім вечарам на Старамесцкай плошчы чэскай сталіцы.
Крыніца: Хартыя 97

ПАКАЗ фільмовых стужак
Рэжысэра АЛЕГА ДАШКЕВІЧА

Адбыўся у пятніцу 22-га ліпеня 2011 г.
У беларускай клюбоўні (адрас: Zitna 32 )

Зьмест некаторых стужак:
Журналісты

Рэжысэр: Алег Дашкевіч
Прад'юсар: Вольга Нікалайчык
Працягласьць: 52 хв
Беларусь, відавочна апошняя краіна Эўропы, дзе 

дзяржаўная ўлада, апэлюючы да савецкага мінулага, 
пасьля непрацяглай адлігі, павярнула грамадзтва на 
нецывілізаваны шлях разьвіцьця. 

Беларускія журналісты спазналі ўсе  мэтады, 
якія іх праціўнікі могуць выкарыстоўваюцца супраць 
іх -- закрыцьцё выданьняў, забарону на прафэсію, 
зьнікненьне калег, кіданьне іх за краты, спакусу.

Ня ўсе здолелі справіцца з выпрабаваньнямі.
На прыкладзе гісторый асобных беларускіх 

журналістаў, паказаны ўнутраны выбар асобы у  
часе, калі  ідэалы свабоды слова, якія яшчэ ўчора былі 
такімі рэальнымі, пачынаюць быць небясьпечнымі 
для прафэсійнае дзейнасьці, для дабрабыту твае 
сям'і, урэшце, для ўласнага жыцьця.

Толькі факты, поўнай драматызму, барацьбы паміж 
свабодай і несвабодай, паміж страхам і прафэсійным 
абавязкам, паміж хамствам улады й чалавечай 
годнасьцю.

Факты складаюць аб'ектыўную карціну 
сёньняшняга маральнага стану грамадзтва ў краіне, 
якую называюць апошняй дыктатурай Эўропы.

З жыцьця тутэйшых
Рэжысэр: Тацяна Дубавец
Працяг: 26 хв.
2010г.
І сёньня, у ХХІ стагоддзі для чалавека памежжа існуе 

вострая праблема: а хто ён. І адказ просты - тутэйшы. І за 
гэтым словам хаваецца цэлая філасофія жыцьця чалавека, 
яго сьветапогляд, жыцьцё, прыстасаваньне і рэальнае 
жаданьне выжыць.  гэтая стужка ў многім пераклікаецца з 
п'есай Янкі Купалы "Тутэйшыя" і яе героем Зноскам. Гэты 
герой для большасьці з'яўляецца адмоўным і трактуецца 
як прыстасаванец. Але гэта толькі адзін бок медаля. А за 
гэтым прыстасаваньнем хаваецца глыбокая трагедыя самаго 
чалавека і яго жыцьця. Улады змяняюцца, людзі застаюцца.

”Дзень волі” 2008 
Рэжысэр: Алег Дашкевіч
(у суаўтарстве з пісьменьнікам Уладзімерам Арловым)

Вельмі зьмястоўны дакумэнт насьвятляе гісторыю 
нацыянальнага сьвята 25-га сакавіка, ад абвешчаньня 
незалежнасьці БНР у 1918-тым годзе амаль да пачатку 2-ое 
Сусьветнае Вайны. Быў паказаны ў Бруксэлі на паседжаньні 
Эўракамісіі.   

Кароткая біяграфія  рэжысэра.
Дашкевіч Алег Леанідавіч, 1963 г. н., 
адукацыя вышэйшая, 1989г. БДАІФК

.Творчая біяграфія
1990г. - спартовая рэдакцыя Беларускага тэлебачаньня.
1992г. - незалежная тэлекампанія “ММ-4”, журналіст. З 

1994г. выпускаючы рэдактар тэленавінаў.
1995г. - “Інтэрньюз Нетуорк”, журналіст праграмы 

навінаў “Час мясцовы”. Пераможца конкурсу Фонду Сораса 
ў Беларусі ў намінацыі -  “лепшы тэлевізійны рэпартаж” 
1996г.

1997г. - аўтар шэрагу дакумэнтальна-мастацкіх нарысаў 
праграмы “Інтэрньюз Нетуорк” - “Анатомія страсьці”.     

1998г. - Удзельнік праекту “Інтэрньюз Нетуорк”, ВВС 
і студыі дакумэнтальнага кіно Юрыса Подніекса, Латвія 
-“Дэмакратычны экспрэс”, па стварэньні праграмы 
дакумэнтальных фільмаў аб праблемах посткамуністычнага 
грамадзтва краінаў Усходняй Эўропы і былога Савецкага 
Саюзу.

1999г. - Незалежны прад’юсар і рэжысэр. Зьняў 
дакумэнтальныя фільмы: “Рыцары мары” 1999г., “Простыя 
гісторыі” 2001г., “Выбар” 2001г., “Маналогі”2005., ”Дзень 
волі” 2008 (у суаўтарстве)., “Журналісты” 2008., “Варганы” 
2009.

Фільм “Журналісты” на Міжнародным Кінафэстывалі 
ў Амстэрдаме (ІДФА 2008) увайшоў ў дзясятку сацыяльна 
значных  фільмаў  паводле вэрсіі праваабарончай 
арганізацыяі “Міжнародная Амністыя”

У 2010 стаў адным з заснавальнікаў Асацыяцыі “BelFilm”, 
і абраны яе Старшынём.

«Прага да Прагі»
 з Валярынай,
25 Ліпеня 2011

Сайт  Беларускі Квартал (belkvartal.org) наладзіў 
25 ліпеня 2011, у кавярні  Sladkovský вечар з маладой 
літаратаркай Валерыяй Куставай пад назовам “Прага да 
ПРАГІ”

Вале́рыя Ку́става (вядомая таксама як Валяры́на, 
нарадзілася 9 кастрычніка 1984, Менск) — усебаковая 
мастачка: паэтка , эсэістка, драматург, выканаўца песень.

Цяпер Валерыя – аспірантка Беларускай дзяржаўнай 
акадэміі мастацтваў. Працуе над другой дысэртацяй па 
спэцыяльнасьці “Кіна-, тэле- і іншыя віды экранных 
мастацтваў”.

Вершы Валярыны - паэткі вельмі розныя: ад філязофска-
сур’ёзных да правакацыйна-хуліганскіх. На  бачынах нашага 
часапісу падаем прыклады ўсіх гэтых відаў  Валярынінай 
паэзіі.

Наагул вечар прайшоў надзвычайна ўдала; апрача 
чытаньня сваіх вершаў,  здаецца нястомная паэтка забавіла 
публіку цікавымі аповядамі із свае мастацкае дзейнасьці.

Падрабязнасьці з гэтае дзейнасьці (паводля Вікіпедыі - 
вольнай знцыкляпэдыі) падаем на бачыне 5, пасьля вершаў.   

     
  

Вале́рыя Ку́става

Прыемны вечар у кавярні  Sladkovský

У маёй краіне вайна
У маёй краіне вайна. 
Кроў на душах, 
кроў на сьнягах. 
І балюча нават у снах. 
Ад таго і сноў больш няма.

У маёй краіне вайна. 
З ночы і 
ажно давідна. 
І ніяк ня сыйдзе зіма, 
і ніяк не пачнецца вясна, 
бо ў маёй краіне вайна.

Гэткіх зімаў ня помніць ніхто. 
Не было шчэ жалезнай зімы. 
Каб сьняжынкі лавілі ў сіло. 
Каб, як турмы, стаялі дамы.

І на голы лес гром упаў. 
Быць бядзе, браце, быць бядзе. 
Той хто шчасьця свайго ня знаў, 
той чужое сабе ўкрадзе.

Пасярод краіны сьцяна, 
за сьцяною з табою мы – 
пілігрымы тае вайны – 
прычакаем канец зімы.

ЗВАНОК ШЧАСЬЦЯ
Перадайце, калі 
ласка, шчасьцю,
каб ператэлефанавала.
А то нешта даўнавата
ня чуваць,
даўнавата на клавіятуры
выключна
чорныя клавішы...
Перадайце, калі ласка, шчасьцю, 
што я чакаю званка
(не кажыце, канечне,
што ня сплю, ня ем,
што адмыслова сёньня
не пайду нікуды,
а тэлефон буду браць
нават у лазенку –
хаця так і здарыцца),
перадайце, што гэта тэрмінова,
што ў мяне рэальна праблемы.
Перадайце, калі ласка, шчасьцю,
што гэта яго апошні шанец:
альбо цяпер,
альбо я знайду штосьці іншае –
і хай потым ня прыходзіць
сярод ночы,
ня просіць упусьціць патлумачыцца.
Не адчыню.
Гэй,  хто ўбачыць, 
– перадайце шчасьцю:
няхай тэрмінова ператэлефануе!
Гэта яго апошні шанец!

НАРАДЗІ БЕЛАРУСЬ! 
Нарадзі прэзідэнта.
М.Мартысевіч
Людцы, людцы! Эўропа цяжарная!
Рукі ў бокі – ідзе ўрачыстая, 
падпяразаная  дзяржаўнасьцю,
ва ўсе цэнтры свае вачыстая!  
А пад сэрцам дзіцятка пхаецца,
у маленькім сусьвеце скутае.
За сваё, за жыцьцё барукаецца:
прыйдзе, прыйдзе палёгка хуткая. 
Сьвет вялікі —  і хочацца й колецца:
але йдзі парадзіху  прымусь!.. 
За здароўе Эўропы моляцца: 
«Нарадзі, нарадзі Беларусь!» 
2009. Швецыя, Готланд  

КАЛЫХАНКА для БОГА
                          Бог ня сьпіць.
                          Ул. Някляеў.  
              Зь вершу “Церні” 
Мне прысьніўся сёньня Бог, 
што заснуць ніяк ня мог — 
пазіраў Ён на мяне: 
сьню Яго я альбо не. 
Ён глядзеў, пасьля ўздыхнуў —  
і смугой сьвет ахінуў: 
“З той хвіліны я ня сплю, 
як стварыў Сусьвет-Зямлю. 
Адны крыкі ўвушшу. 
Я пра сон і сам прашу. 
Ты ж так неспакойна сьпіш. 
Па начох што ў снах тых сьніш? 
Вусьцішна ў тваіх вачох. 
Што баліць табе, дзяўчо?” 
А мне ж сьняцца сны адны: 
як зь нябёс ляцяць званы 
й разьбіваюцца яны, 
як гліняныя збаны… 
Вось такія, Божа, сны. 
Ноч пры ночы, дзень пры дні… 
Ты хоць раз мяне прысьні. 
Крылкамі малы анёл 
на нябёсах надпіс зьвёў: 
“Бог прысьніць цябе тады, 
калі ляжаш на клады”. 
Я змаўчала. 
Голас змоўк. 
Бог ня сьпіць, 
таму што Бог. 
Стала Бога мне шкада, 
што сівая барада, 
што ніколі Ён ня сьпіць, 
далягляду доўжыць ніць. 
Баю-баю, мой Гасподзь. 
Сон да Божанькі прыходзь… 
Сьпі, Нябёсны Вартаўнік… 
Бог заснуў. І сьвет наш зьнік. 
21 студзеня 2008

Валерыя Кустава
Зьвесткі зь Вікіпэдыі — вольнай 

энцыкляпэдыі.
Удзельнік міжнародных 

літаратурных фэстаў у Беларусі, 
Украіне, Польшчы, Летуве, Славеніі, 
Туркмэністане, Нямеччыне. Аўтар 
шэрагу песень, супрацоўнічае 
зь беларускімі кампазытарамі, 
ансамблямі і выканаўцамі. Асобныя 
творы перакладзеныя на нямецкую, 

францускую, швэдзкую, ангельскую, 
летувіскую, грузінскую, славенскую, 
украінскую, польскую і расейскую 
мовы. Сама перакладае зь беларускай, 
расейскай, украінскай, польскай і 
інш.; аўтар шматлікіх публікацыяў у 
пэрыёдыцы: «Дзеяслоў», «Новы час», 
«Arche», «Полымя», «Культура» і інш.;

Біяграфія
Навучалася ў ДМШ №9, скончыла 

ДМШ №19 па клясе скрыпкі і фартэпіяна. 
Навучалася ў Ліцэі з тэатральным ухілам 
№136, скончыла беларускамоўную 
клясу СШ №211 (2002). Наведвала 
Беларускі Калегіюм — аддзяленьне 
«філязофія/літаратура» (2003), скончыла 
Польскі Інстытут у Менску (2003), 
БДУКіМ (2007, дыплём з адзнакай, 
спэцыяльнасьць «Літаратурная работа», 
спэцыялізацыя — кінадраматургія), 
магістратуру БДАМ (2008, 
спэцыяльнасьць «Мастацтвазнаўства», 
спэцыялізацыя — кінатэлемастацтва) — 
мае ступень магістра мастацтвазнаўства. 
З 2002 па 2005 была вольным слухачом 
філфаку і філасофскага факультэму 
БДУ. Працавала рэдактарам выдавецтва 
«Мастацкая літаратура» (2008—2009).  

Творчасьць
Cама таго ня ведаючы, паставіла 

тры рэкорды ў гісторыі беларускай 
літаратуры:

-   Першая  нізка вершаў з прадмовай 
Алеся Разанав выйшла ў 6 гадоў у 
часопісе «Бярозка» (№9—10, 1992);

- Першы зборнік паэзіі «Кроў 
Сусьвету», з прадмовай В.Жуковіча 
быў надрукаваны, калі аўтарцы яшчэ ня 
споўнілася 12 гадоў;

Сэкцыю паэзіі СБП прайшла ў 16 
гадоў.

- Сябра Саюзу беларускіх 
пісьменьнікаў (2004) і Беларускага 
ПЭН-цэнтру (2009).

Бібліяграфія
Кроў Сусьвету: вершы; Прадм. 

В.Жуковіча. — Мн.: Маст. літ., 1996. — 
с. 175.

Каб неба сагрэць…: вершы; Прадм. 
Р.Барадуліна. — Мн.: Маст.літ., 2004. — 
87 с.

Тамсама: вершы. — Мн.: Маст. літ., 
2006. — с. 150.

Неўзабаве рыхтуецца выйсьці 
чацьвертая кніга.

К Р Ы Ж А В А Н К А

Па гарызанталі : 
1 - прэзыдэнт ЗША. 
3 - схаванае нявыкананьне працы
5 - сымбаль шмат якіх гербаў беларускіх
7 - забароненая тэма
8 - спадарожнік каханьня
9 - дасягненьне мэты
10 - тое што можа зьехаць
12 - мова програмаваньня
17 - гаспадар
19 - прэзыдэнт ЗША
22 - дзяржава ў выгнаньні
24 - belkvartal.org
26 - бог сонца ў беларусаў
28 - першае і апошняе незалежнае ТБ у Расеі
30 - ваяўнічая адзінка ў мінулым
31 - прозвішча акцёра з фільму “Прыгажуня”
33 - імя беларускага нацыянальнага героя
35 - мясная страва
36 - сталіца Нарвэгіі
37 - не капай іншаму
38 - тое, што не гарыць
39 - імя канцлера В.К.Л.

Па вэртыкалі : 
1 - выканаўца
2 - лязо, зброя
3 - першая страва
4 - пачуцьцё
5 - месца на Браслаўшчыне
6 - “... ня ходзіць адна”
11 - выканаўца боскі
13 - кароль швэдзкі, польскі і вялікі князь літоўскі
14 - мітусьня
15 - песьня для ўсяго народу
16 - магчыма
17 - перад пачаткам
18 - частка храму
20 - птушка
21 - спосаб ваяўнічых дзеяньняў у татараў
22 - півавар
23 - “На прастор, на шырокі ...”
25 - грамата, дзеяньне
27 - супермаркет у Празе
28 - народ
29 - газэта праскіх беларусаў
31 - першы чэскі прэзыдэнт
32 - месца на рацэ Іслач
33 - вандроўка
34 - каб ён здох

      НАВІНЫ з  Бацькаўшчыны

Пэнсіянэр Пятро Кучко разваліў 
справу аб масавых беспарадках

Сэнсацыяй трэцяга дня крымінальнага працэсу над 
Андрэем Саньнікавым, Ільлём Васілевічам, Алегам 
Гнедчыкам, Фёдарам Мірзаянавым і Уладзімерам Яроменкам 
стала сьведчаньне пэнсіянэра Пятра Кучка. 

Сьведка прадэманстраваў фотаздымкі, якія ён зрабіў 
непасрэдна пасьля разгону акцыі на Плошчы, і заявіў, 
што там не было ніякіх прадметаў, пра якія паведамляюць 
матэрыялы справы: рыдлёвак, ледарубаў, каністраў з 
запальнай сумесьсю і пра якія казалі дзяржаўныя тэлеканалы 
ў фільме “Плошча. Жалезам па шкле”. 

Амаль два дзясяткі чалавек захацелі выступіць у судзе 
над Саньнікавым і яшчэ чатырма ўдзельнікамі Плошчы 
ў якасьці сьведкаў таго, што акцыя 19 сьнежня была 
мірнай. За дзень выступілі журналіст Алег Грузьдзіловіч, 
праваабаронца Алесь Бяляцкі, юрыст Уладзімер Лабковіч, 
якія засьведчылі, што шыбы ў Доме ўрада білі людзі зусім не 
з дэманстрацыі пратэсту, якія, нашкодзіўшы уцяклі з месца 
падзеяў, а міліцэйскія начальнікі, якія там знаходзіліся, не 
хацелі спыняць і арыштоўваць іх. 

Але найбольш уразілі сьведчаньні простых людзей, якія 
прыйшлі ў суд, каб распавесьці пра той енк і крык, які яны 
чулі пад час разгону Плошчы спэцназам, пра тое, што людзі 
шлі не граміць будынкі, а дамагацца вольных выбараў. 
Сапраўднай жа сэнсацыяй сталася сьведчаньне менскага 
пэнсіянэра Пятра Кучка, які ўдзельнічаў у акцыі пратэсту і 
заставаўся на Плошчы пасьля крывавага разгону фактычна 
апошнім: спэцназаўцы чамусьці не затрымалі сівагаловага 
чалавека – відаць, падумалі, што ён нехта з начальства, 
мяркуе сьведка: 

Пятро Кучко: “Напэўна, хтосьці падумаў, што я 
адношуся да кіраўніцтва ці ўдзельнікаў самога працэсу 
затрыманьня…”.

Пятро Кучко, будучы на Плошчы пасьля разгону, заўважыў, 
што нічога там пасьля дэманстрантаў не засталося, пляцоўка 
была чыстай. Якое ж зьдзіўленьне і абурэньне было ў яго, 
калі ён паглядзеў фільм БТ “Жалезам па шкле”, дзе былі 
паказаныя розныя сякеры, рыдлёўкі, каністры з запальнай 
сумесьсю, якія нібыта засталіся пасьля дэманстрантаў. 

Каб зьняпраўдзіць гэта, спадар Кучко і прыйшоў у суд. 
Мала таго, ён прадэманстраваў 5 фотаздымкаў, якія зрабіў 
адразу пасьля разгону Плошчы мабільным тэлефонам, і 
якія судзьдзя пасьля доўгіх роздумаў у дарадчым пакоі 
адмовілася далучыць да справы, паколькі час вывучэньня 
рэчавых доказаў яшчэ не настаў. 

Пятро Кучко успрыняў гэтае рашэньне стрымана:
“Зараз пастанова суда агучана, таму будзем чакаць 

наступнага этапу, калі будуць прымацца рэчы ў якасьці 
доказаў па справе”.

Спадар Кучко кажа, што здымкі гэтыя зрабіў, каб ня быць 
галаслоўным перад сябрамі, якія маглі б не паверыць, што ён 
быў на Плошчы і застаўся непашкоджаным. Са сваіх здымкаў 
спадар Кучко зьняў аўтаматычнае азначэньне даты і часу, 
паколькі раней гэта замінала яму пад час ажыцьцяўленьня 
хобі – фатаграфаваньня грыбоў. Але адмыслоўцы 
перакананыя, што ў сучасным мабільным тэлефоне можна 
лёгка вызначыць, калі былі зробленыя здымкі.

Пасудны Фёдар Мірзаянаў горача падзякаваў Пятру 
Міронавічу за здымкі, публіка ў зале пляскала ў далоні. 
Шчырую падзяку выказала яму і маці Андрэя Саньнікава 
Ала Ўладзіміраўна:

Ала Саньнікава: “Я яму так удзячная, што ён гэтыя 
фатаграфіі зрабіў, і што ён прыйшоў сюды і паказаў, што 
ніякага злачынства, ніякіх масавых беспарадкаў не было. 
Але вы ж разумееце, што нават калі гэтае хадайніцтва 
адверглі, то на што цяпер спадзявацца”.

Паводле цесьця Андрэя Саньнікава Уладзімера Халіпа, 
здымкі Пятра Кучка “абсалютна абвяргаюць хлусьню, якую 
столькі часу ствараюць улады”. “Гэта шок для ўлады,” – 
перакананы спадар Халіп.

На сёньняшняе паседжаньне суду прыйшло шэсьць 
студэнтаў БДЭУ, аднакурсьнікаў і сяброў падсуднага Фёдара 
Мірзаянава. Гаворыць адна зь іх:

Мы вельмі ганарымся тым, як ён трымаўся на судзе ...
“Мы яго падтрымліваем. Мы былі вельмі радыя яго 

пабачыць пасьля такога працяглага прамежку часу. Мы 
вельмі ганарымся тым, як ён трымаўся на судзе, якія 
пытаньні задаваў, таму што верым у яго, мы ведаем, што ён 
невінаваты і чакаем ягонага хутчэйшага вызваленьня”.

Маці Мірзаянава Людміла выказала абурэньне тым, як 
быў арганізаваны сам судовы працэс:

“Сёньня ў зале была адкрытая толькі адна фрамуга, духата 
невыносная, кісларода не хапае, засынаюць падсудныя. За 
тыя дні, пакуль ідзе судовы працэс, падсудныя пакутуюць. 
Не арганізаванае харчаваньне. Сёньня абедзенны перапынак 
склаў 20 хвілін. Чаму СІЗО не арганізуе прывоз сюды 
абедаў?”

Сама Людміла Мірзаянава сёньня ледзьве змагла патрапіць 
на судовае пасяджэньне. Ёй зь цяжкасьцю знайшлі месца, 
бо палову залі занялі невядомыя маладзёны, з выгляду 
актывісты БРСМ, які прасачыліся ў памяшканьне пад 
выглядам сваякоў падсудных, а ў часе судовага пасяджэньня 
многія зь іх, не хаваючыся, спалі.
Крыніца: Радыё Свабода, Валер Каліноўскі, 29 красавіка 
2011 

Здымак Пятра  Кучка

СПРАВА  БЕЛАРУСКАЙ АЭС 
(Атамнай Электрастанцыі)

Інтэрв’ю часапісу Belarusian Review  з 
Аляксандрам Мілінкевічам: 

Belarusian Review: Ці патрэбная наагул АЭС 
і ў яе будаўніцтве больш плюсаў ці мінусаў? 
Аляксандр Мілінкевіч: Як фізік, я ня маю атамафобіі. 
Але я супраць таго, каб такія важныя для бясьпекі людзей 
рашэньні прымаліся без шырокага публічнага абмеркаваньня 
і згоды насельніцтва на пабудову АЭС, як сёньня. Мы так і 
ня ведаем, наколькі гэта мэтазгодна. Спецыялісты кажуць, 
што мы далёка яшчэ ня выкарысталі магутнасьці існуючых 
цеплавых станцыяў, пабудовы малых гідрастанцыяў і 
ветракоў. Хто сказаў, што АЭС прывядзе да энергетычнай 
незалежнасьці? Мы што, маем радыёактыўныя радовішчы? 
Дарэчы, цэны на гэту сыравіну таксама хутка растуць. 
А адкіды куды павязем? У Афрыку? Хто з нас хоча быць 
закладнікам ядзернай авантуры? Ясна – ніхто. Я супраць 
пабудоў АЭС у таталітарных краінах. Тым больш, што іх 
кіраўнікі так часта падаюцца яшчэ і на спакусу: “мірны 
атам” пераўтварыць у ядзерную дубінку. Будаўніцтва АЭС 
па расійскім праекце толькі ўзмоцніць нашу энергетычную 
залежнасьць ад Расіі. Гэта будзе азначаць фінансавую 
(палітычную) залежнасьць ад Расіі: неабходна улічваць ня 
толькі кошт будаўніцтва АЭС але і будаўніцтва гораду для 
персаналу, вырашэньне праблемы ўтылізацыі ядзерных 
адкідаў, падрыхтоўку персаналу.

У Беларусі грошай на будаўніцтва АЭС няма. Давядзецца 
павялічваць зьнешні доўг, які патрэбна будзе аддаваць з 
працэнтамі. Акрамя таго, будаўніцтва АЭС па расійскай 
тэхналогіі стварае экалагічную пагрозу Беларусі. Рэактар, 
прапанаваны расійскімі спецыялістамі, раней нідзе не 
выпрабоўваўся. Расійскія тэхналогіі непараўнальныя з 
заходнімі, у тым ліку і ў пытаньні забеспячэньня бясьпекі 
будучай станцыі.

Belarusian Review: Як Вы ацэньваеце выбар пляцоўкі на 
карысць Астраўца і якім чынам гэта адаб’ецца на адносінах 
РБ і ЛР і грамадзтваў абедзьвюх краінаў?

Аляксандр Мілінкевіч: Няма пераканаўчых доказаў, якія 
б абгрунтоўвалі выбар менавіта астравецкае пляцоўкі для 
будаўніцтва. Лічу, што сваім рашэньнем аб разьмяшчэньні 
АЭС у 50 км ад Вільні  ўлады Беларусі істотна пагоршылі 
адносіны зь Летувой. Падаецца, што такі выбар – гэта таксама 
інструмент шантажу нашай суседкі. Грамадзтвы нашых 
краінаў справядліва перасьцерагаюцца яго наступстваў.

Belarusian Review: Як вы ацэньваеце шанцы ўраду ЛР ў 
спробах прыцягнуць увагу міжнароднай супольнасьці (ЭЗ і 
ЗША) да пытаньня бясьпекі БелАЭС?

Аляксандр Мілінкевіч: Летувіская рэспубліка 
справядліва ўздымае пытаньне пра гарантыі бясьпекі 
планаванай станцыі. На вялікі жаль, у гэтай справе, як 
і ў шмат якіх іншых, у нас вельмі мала інструментаў, каб 
паўплываць на паводзіны ўладаў Беларусі. Лічу, што 
трэба імкнуцца выкарыстаць усе наяўныя магчымасьці, 
каб прыцягнуць увагу найбольш уплывовых краінаў і 
міжнародных арганізацыяў да справы будаўніцтва АЭС.

Памёр палітолаг Віталь Сіліцкі
Гэта здарылася сёньня ўдзень. 38-гадовы Віталь 

Сіліцкі больш за год змагаўся з ракам нырак. Перанёс 
аперацыю — яму выдалілі нырку, але, нажаль, пухліна 
дала метастазы ў лёгкія.

Яго назіралі дактары клінікі ў Бараўлянах. Сябры 
забясьпечылі яго найлепшымі даступнымі лекамі. На 
жаль, хваробу выявілі на познай стадыі, а метастазы былі 
знойдзеныя ў абодвух лёгкіх адначасова. Іх развіцьцё можна 
было толькі замарудзіць, але немагчыма было спыніць. З 
дапамогай  “Офісу за дэмакратычную Беларусь” Віталь 
Сіліцкі нейкі час лекаваўся ў клініцы ў Бельгіі. Калі стала 
ясна, што ніякія зацьверджаныя  лекі ня дзейнічаюць, 
ён нейкі час прымаў эксперыментальныя сродкі, што 
праходзяць апрабацыю ў ЭС. Сіліцкі прыняў рашэньне 
вярнуцца ў Беларусь з Бельгіі, дзе праходзіў курс тэрапіі, 
пасьля таго як стан здароўя стаў імкліва горшаць.

Апошнія тыдні ён трымаўся на абязбольваючых 
марфінах, а апошнія дні рэдка прыходзіў у прытомнасьць. 
За некалькі гадзін да адыходу яго чарговы, апошні раз, 
наведаў праваслаўны сьвятар. Па ягонай волі, гэта быў 
беларускамоўны сьвятар. Віталь Сіліцкі быў дырэктарам 
Беларускага інстытуту стратэгічных дасьледаваньняў. Гэта 
быў выдатны палітолаг з бліскучай адукацыяй і сусьветным 
рэнамэ. Ён быў голасам незалежнай Беларусі, які гучаў з 
самых высокіх трыбун.
Крыніца: Радыё Рацыя, 11 чэрвеня 2011

Віталь Сіліцкі

“Маўклівая рэвалюцыя” 
на плошчах Беларусі 

Па усёй краіне прайшла чарговая акцыя, 
арганізаваная інтэрнэт-суполкай «Рэвалюцыя праз 
сацыяльныя сеткі».

Затрыманых падчас  маўклівай акцыі ў Мінску разьвезьлі 
па чатырох РУУСах. Пра гэта паведаміла праваабаронца 
Наста Лойка.

Па яе словах,  адпусьцілі на волю без складаньняў 
пратаколаў журналістаў і яшчэ каля сотні затрыманых. 
На астатніх, як паведаміла Наста Лойка, складаюць 
пратаколы:

– У Савецкім раёне пратаколы складаюцца за лаянку, 
гэта дакладна. Фармальнага правапарушэньня ніякага 
няма – хутчэй за ўсё ўдзельнікаў абвінавацяць у дробным 
хуліганстве. Звычайна на пратаколах пішуць, што людзі 
вымахвалі рукамі і нецэнзурна выказваліся - на падставе 
гэтага чалавека можа чакаць штраф памерам да 30 

базавых вялічыняў альбо адміністрацыйны арышт. У 
мінулую сераду  гэта былі штрафы ў такіх жа памерах, 
але што будзе цяпер, дык паглядзім заўтра, калі ў гэтых 
раёнах адбудуцца суды.

У пастарунках  мінскай  міліцыі застаецца каля 30 чалавек, 
адзначае Наста Лойка. Некаторыя зь іх былі моцна зьбіты, 
парваная вопратка. Сярод затрыманых таксама грамадзянін 
Эстоніі, які быў, праўда, адразу вызвалены.

* * *
Затрыманых падчас акцыі маўклівага пратэсту ў Брэсьце 

працягваюць трымаць у Брэсьце . Іх абвінавачваюць ва 
ўдзеле ў несанкцыянаванай масавай акцыі, праводзілі 
дактыласкапію, – пра гэта паведамляе Максім Хлябец, які 
знаходзіцца ў пастарунку Ленінскага раёна Брэсту:

– Цяпер нас тут сядзіць чалавек сорак. Усіх ужо 
павыклікалі – я быў перадапошнім. Ужо прыкладна пайшла 
чацьвёртая гадзіна як сядзім мы тут у актавым зале. Нам 
сказалі, што пакуль не разгледзяць усіх пратаколаў, датуль 
мы тут будзем сядзець. Я падпісаў два пратаколы – адзін 
пісаўся з маіх словаў, а другі – аднолькавы як ва ўсіх, там 
аднолькавыя сьведкі – я напісаў у ім, што я зь ім ня згодны.

У Максіма Хлябца падчас допыту высьвятлілі ці ведаў 
ён пра акцыю «Рэвалюцыя праз сацыяльныя сеткі», чаму 
вырашыў у ёй удзельнічаць і чаму знаходзіўся ў месцы, дзе 
яго затрымалі.
Крыніца:  Радыё Рацыя,  Антон Разумоўскі, 29 чэрвеня 
2011 г. 

Суды над удзельнікамі 
«маўклівага пратэсту»

У Брэсьце працягваюцца суды над затрыманымі 
падчас акцыі «Рэвалюцыя праз сацыяльныя сеткі», што 
прайшла 29 чэрвеня.

На пачатку судовых пасяджэньняў людзей, якія хацелі 
патрапіць на суды, за выключэньнем сьведкаў ды людзей, 
на якіх былі складзены пратаколы, ня пускалі ў будынак. 
Ахова Ленінскага РАУС адгарадзіла ад людзей другі, трэці і 
чацьвёрты паверхі будынку.

Супрацоўнік  Ленінскага РАУС  Брэсту  Вячыслаў 
Вайцюк сказаў, што ніхто тут не парушыў правы чалавека, 
а суды ў адносінах да затрыманых на акцыі маўчаньня яшчэ 
не пачаліся. Самі прадстаўнікі аховы тлумачылі гэта тым, 
што яны атрымалі такі загад з вышэйшых органаў.

У просьбе грамадскасьці, якая папрасіла прадаставіць 
вялікае памяшканьне, было адмоўлена. Людзі, якіх судзяць 
за ўдзел у акцыі маўчаньня атрымоўваюць ад 10 да 15 
базавых вялічыняў.

Як адзначыў адзін з затрыманых удзельнікаў акцыі 
Максім Хлябец, складваецца ўраджаньне, што суддзя 
прадузята ставіцца да разгляду правапарушэньняў:

– Тры розныя паказаньні, трох розных міліцыянтаў, якіх 
я ўпяршыню ўбачыў. Прычым, двое з іх сказала, што я не 
пляскаў у далоні, толькі адзін так сказаў, але ўсё роўна 
вырашылі, што 10 базавых вялічыняў ты вінаваты.

Цягам 30 чэрвеня і 1 ліпеня ў Брэсьце ўжо разгледзелі 
каля 20 справаў па ўдзеле ў акцыі маўклівага пратэсту.

Усяго ў Брэсьце былі складзеныя 53 пратаколы аб 
адміністратыўным правапарушэньні. Суды працягнуцца 4 
ліпеня.

* * *
У беларускіх судох праходзяць працэсы над 

удзельнікамі акцыі "Рэвалюцыя праз сацыяльныя 
сеткі" або так званых “маўклівых акцый пратэсту”.

У Брэсьце праходзяць першыя суды па справах аб удзеле ў 
несанкцыянаваным шэсьці галоўнымі вуліцамі гораду, якое 
адбылося 29 чэрвеня. Агулам разглядаюцца сем судовых 
справаў – некалькі судовых пасяджэньняў ужо перанесьлі 
на наступны тыдзень або на 1 ліпеня.

Адзін з мінакоў, які апынуўся падчас шэсьця ў натоўпе, 
атрымаў штраф у памеры пяці базавых вялічыняў альбо 175 
тыс. беларускіх рублёў.

Па словах супрацоўнікаў праваахоўных органаў Беларусі, 
гэты чалавек быў ня проста мінаком, а менавіта ўдзельнічаў 
у акцыі. Як адзначае сведка, затрыманьне хлопца было 
незаконным:

– Нас затрымалі нават не супрацоўнікі міліцыі, а проста 
людзі ў чорным з навушнікамі. Яны ўзялі пад рукі і павялі 
нас. Я была з маладым чалавекам, яны павялі яго і мяне. 
Пасадзілі ў машыну не патлумачыўшы прычын, на пытаньні 
яны не адказвалі і ніяк нічога не каментавалі.

Як адзначае праваабаронца Сяргей Вакуленка, у 
дадзенай справе парушаныя неад’емныя правы чалавека:

– Быў парушаны 30-ты артыкул канстытуцыі Рэспублікі 
Беларусь, паводле якога грамадзяне маюць права на 
свабоднае перамяшчэньне. Адбылося абмежаваньне гэтага 
перамяшчэньня і быў таксама парушаны закон аб міліцыі 
– падчас затрыманьня супрацоўнік міліцыі мае абавязак 
назваць сябе і ўказаць прычыну, па якой затрымлівае ён 
іншага грамадзяніна.

Усяго ў Брэсьце, па словах брэсцкіх праваабаронцаў, былі 
затрыманыя каля 70 чалавек. На 53 з іх былі складзеныя 
пратаколы аб парушэньні грамадзкага парадку. Сем чалавек 
былі пратрыманыя амаль цягам сутак ў Ленінскім РАУС 
Брэстуда пачатку судоў.

Аліса Поль, Радыё Рацыя, Брэст.
* * *

У Гомелі  чакаюць  суда  пяцёра  ўдзельнікаў акцыі 
пратэсту. Іх абвінавачваюць ў дробным хуліганстве. Ноч 
яны правялі ў ізалятары часовага ўтрыманьня. Вядома, 
што ў Брэсьце суды пачнуцца сёння, а таксама некаторыя 
прызначаны на 1-га, 4-га і 5-га ліпеня.

У суд Фрунзенскага раёна Менска прывезьлі шэраг 
затрыманых падчас учорашняй акцыі. З будынку суда 
перадае наш карэспандэнт Аляксандр Ярашэвіч:

У суд Фрунзенскага раёну гораду Менска прывезлі 8 
удзельнікаў акцыя "маўклівага пратэсту", якая адбылася 
ў Менску 29 чэрвеня, старшыня суда адправіў пратаколы 
затрыманых на дапрацоўку, таму працэс будзе адбывацца 
пасьля абеду, пасля 14.00. каля суда знаходзяцца сваякі 
затрыманых, а таксама назіральнікі ад Беларускага 
Гельсінскага камітэту. Таксама стала вядома, што ў суды 
Ленінскага, Савецкага і Маскоўскага раёнаў прывезьлі 
людзей, але пакуль дакладна не вядома, калі над імі будуць 
адбывацца судовыя працэсы.

За 5 "маўклівых акцыяў" 
затрыманыя больш за 1700 чалавек
Такі лік падаюць праваабаронцы.
Яны падсумавалі колькасьць затрыманых па ўсёй краіне 

на акцыях 15, 22 і 29 чэрвеня, а таксама 3 і 6 ліпеня. У 
прыватнасьці ў Менску было затрымана каля 1000 чалавек. 
У іншых гарадох краіны — каля 750.

 Большую частку затрыманых пакаралі арыштамі і 
штрафамі, адзначае  сайт “Вясна” Многіх адпускалі пасьля 
здачы адбіткаў пальцаў і папярэджаньняў, многія былі 
зьбітыя.

 Суды ідуць у закрытым рэжыме, сьпісы затрыманых і 
асуджаных не абвяшчаюцца. Таму зьвесткі ў праваабаронцаў 
няпоўныя.
Крыніца:   Эўрапэйскае Радыё для  Беларусі , 7 ліпеня 
2011

У беларускіх судох пройдуць сёньня працэсы над 
удзельнікамі акцыі "Рэвалюцыя праз сацыяльныя 
сеткі". Вечарам у Менску былі затрыманыя больш за 
160 удзельнікаў акцыі "Рэвалюцыя праз сацыяльныя 
сеткі", многія пры  гэтым  былі зьбітыя, кажа  юрыст 
Праваабарончага цэнтру “Вясна” Уладзімір Лабковіч.

- Будуць судзіць больш за 30 чалавек  у Ленінскім, 
Савецкім, Фрунзенскім, Маскоўскім судах горада Менску. 
Гэтых людзей усіх абвінавачваюць у так званым дробным 
хуліганстве, быццам бы яны лаяліся матам у цэнтры 
горада. Паводзіны міліцыі і спецназу былі больш жорсткімі, 
у першую чаргу ў дачыненьні да журналістаў, якіх было 
затрымана больш дзясятка, і ім ствараліся перашкоды у 
іх працы. Некаторыя ўдзельнікі акцыі атрымалі невялікія 
траўмы.

У Салігорску на 10 гадзін раніцы былі прызначаныя 
суды над затрыманымі Андрусём Тычынай, Валянцінам 
Федзюк, братамі Іванам і Ільёй Шыламі і іх бацькам 
Уладзімірам. На кожнага з іх міліцыянты склалі пратаколы 
аб адміністратыўных правапарушэньнях. У асноўным гэта 
"лаянка матам" і "ўдзел у несанкцыянаваным мітынгу". Усіх 
пяцёх пасля складаньня пратаколаў змясьцілі ў салігорскі 
ІЧУ да суду. Суды ў Брэсьце пачнуцца 1-га ліпеня.

Крыніца:  Радыё Рацыя, Аліса Поль,  1 ліпеня 2011 

У Вільні адбылося ўрачыстае 
адкрыцьцё шыльды ў гонар 

кс. А.Станкевіча
У Базыліянскіх мурох ў Вільні ва ўрачыстай 

абстаноўцы адкрытая мемарыяльная шыльда ў гонар 
аднаго з найвялікшых беларусаў 20 стагодзьдзя, ксяндза-
пакутніка Адама Станкевіча.

Шыльда ўсталяваная на будынку былой Віленскай 
беларускай гімназіі, хаця месца яшчэ 15 гадоў таму 
беларусы Літвы выбралі іншае - касьцёл, дзе ў свой час 
служыў Адам Станкевіч. Увесь гэты час вялася перапіска 
з высокімі  каталіцкімі начальнікамі Літвы, але дазволу 
так і не атрымалі – кажа кіраўнік Таварыства беларускай 
культуры ў Вільні, Хведар Нюнька.

- Зьвярталіся зноў і зноў, ужо  нават  няцікава 
паўтарацца, але так яно было. Мы прасілі, каб дазволілі 
або ў касьцёле св.Міхала, або у касьцёле св.Мікалая, бо ён і 
ў адным і ў другім працаваў. І там і там была адмова. Але 
я ў свой час у 95-м годзе атрымаў дазвол на тое, што мы 
можам разьмясціць гэтую табліцу на Віленскай гімназіі.

Вуліца Вострабрамская, 7 ў Вільні – адрас, дзе ўрэшце 
усталяваная табліца ў гонар выбітнага дзеяча Беларускага 
адраджэння – Адама Станкевіча. У 20-х-30-х гадох мінулага 
стагодзьдзя без асобы Станкевіча немагчыма ўявіць 
нацыянальнае жыццё ўсёй Заходняй Беларусі. Кіраўнік 
Таварыства беларускай школы, заснавальнік Віленскай 
друкарні імя Скарыны, рэдактар і выдавец часопісу 
“Хрысьціянская думка” – ён заўсёды заставаўся патрыётам 
Беларусі.

Крыніца: Радыё Рацыя, Улад Грынеўскі, 5 чэрвеня 2011 

      Беларусы  Эўразьвязу

Праваабаронцы і палітыкі распавялі 
еўрапейцам пра палітвязьняў

Бюро Салідарнасці з дэмакратычнай Беларуссю 
арганізавала ў Брусэлі, Празе і ў Варшаве цыкл прэс-
канфэрэнцый прысьвечаных палітычным рэпрэсіям у 
Беларусі.

Адным з дакладчыкаў была Дар'я Корсак, жонка 
Аляксандра Атрошчанкава, прысуджанага да 4-х гадоў 
калоніі прэс-сакратара былога кандыдата ў прэзідэнты 
Андрэя Саньнікава.

- Я была ўсьцешаная той цікавасьцю, якая была, у нас 
адбылася сустрэча ў чэскім сойме, з прадстаўнікамі МІДу, 
таксама шэраг сустрэч адбыўся ў Брусэлі. Галоўнай мэтай 
было распавесьці пра становішча палітвязьняў у Беларусі, 
распавесьці пра ўмовы, у якіх яны ўтрымліваюцца, і 
што мажа зрабіць Эўрасаюз для таго, каб палепшыць 
становішча палітзьняволеных.

Яшчэ адна ўдзельніца прэс-канфэрэнцый, якая знаёміла 
замежную аўдыторыю з сітуацыяй палітвязняў, Алена 
Танкачова, была прыемна ўражаная тым, як у Польшчы 
цікавяцца і паведамляюць пра палітычныя рэпрэсіі ў 
Беларусі.

- Польскія журналісты зьдзівілі мяне тым, наколькі 
глыбока яны валодалі дэталямі. Для мяне гэта значыць, 
што польская прэса ня толькі павярхоўна асьвятляе гэтыя 
падзеі, але і арыентуецца на больш глыбокі аналіз таго, 
што адбываецца, а гэта значыць, што такая патрэба 
ў аўдыторыі, г.зн. ў польскіх грамадзян. Гэта, вядома, 
выклікае надзею і пачуцьцё падзякі. Я думаю, чым больш 
людзі будуць ведаць аб гэтым, тым больш верагоднасьць 
таго, што і ўрад у канчатковым выніку таксама будзе 
пасьлядоўна дамагацца таго, каб у Беларусі ў бліжэйшы 
час не засталося палітвязьняў.

Беларускія правабаронцы занепакоеныя тым, што 
эўрапейскія палітыкі засяроджваюць сваю ўвагу на лёсе 
кандыдатаў у прэзыдэнты, падчас калі, на іхнюю думку, 
палітвязьнямі зьяўляюцца ўсе 43 чалавекі.

Кастусь Бандарук, Радыё Рацыя.
* * *

Сустаршыня  аргкамітэту  па стварэньні партыі 
"Беларуская хрысціянская дэмакратыя" Віталь Рымашэўскі 
прыняў удзел у канферэнцыі, якая прайшла ў Брусэлі і 
была прысьвечаная праблеме наяўнасьці палітвязьняў у 
Беларусі.  Былы кандыдат у прэзідэнты правёў сустрэчы 
з еўрадэпутатамі - членамі рабочай групы па Беларусі, 
прадстаўнікамі  праваабарончых  ініцыятыў  Эўрапарламенту, 
кіраўніцтвам найбуйнейшай Эўрапейскай Народнай партыі.

- Нават у бліжэйшыя некалькі месяцаў, я думаю, можна 
вызваліць усіх палітвязьняў бяз выключэньня, калі пазіцыя 
Эўрасаюзу ў гэтым пытанні будзе цьвёрдай. Апрача вось 
гэтага распавядалі пра абставіны 19 сьнежня і сітуацыю, 
якая склалася цяпер у Беларусі і з правамі чалавека і з 
палітзьняволенымі. Вось агульная такая тэма была. Па 
маіх назіраньнях, бязумоўна, усе хочуць дапамагчы Беларусі, 
я не знайшоў там абыякавых людзей, а мы сустракаліся з 
многімі, ва ўсіх ёсць жаданьне дапамагчы і ва ўсіх ёсьць, я 
б сказаў, разгубленасьць ад таго, што апазіцыя беларуская 
у тым ліку ня мае агульнай стратэгіі, агульнага пасланьня 
для Эўрасаюзу.

Менавіта  распрацоўкай  агульнага  пасланьня да 
эўрапейскіх палітыкаў павінна зараз на думку Віталя 
Рымашэўскага, займацца беларуская апазіцыя ў заходнім 
палітычным  вектары.  У Брусэлі ж Віталь Рымашэўскі 
заклікаў да таго, каб Эўропа не аказвала падтрымку 
беларускаму рэжыму пакуль у турмах застаюцца 
палітвязьні.

Радыё Рацыя, Антон Разумоўскі,   6 чэрвеня 2011

      Беларусь у сьвеце

Вянок памяці: Васіль Шчэцька
У Злучаных Штатах Амэрыкі 27 траўня на 89-м годзе 

жыцьця памёр  беларускі патрыёт і грамадзкі дзеяч 
Васіль Шчэцька.

Нарадзіўся ён у вёсцы Апечкі, што каля Стоўпцаў. Васіль 
Шчэцька прайшоў праз жыцьцё складанымі шляхамі й 
сьцежкамі часоў польскай і савецкай акупацыяў, бадзяжнага 
пражываньня ў паваеннай Нямеччыне, працы й навукі ў 
Вялікабрытаніі, Бэльгіі ды Амэрыцы. 

На працягу даўгіх гадоў жыцьця на чужыне Васіль 
Шчэцька трымаўся свае грамады, дзякуючы чаму здолеў 
працягваць асьвету ў Беларускай гімназіі імя Янкі Купалы ў 
Заходняй Нямеччыне, а пасьля – у Лювэнскім унівэрсытэце 
ў Бэльгіі. Быў актыўным удзельнікам беларускага скаўцкага 
руху, здабыў сабе ступень скаўтмайстра. Пасьля заканчэньня 
гімназіі два зь лішнім гады адпрацаваў у ангельскіх вугальных 
капальнях. У Англіі належаў да так званае Дванаццаткі 
– групы выпускнікоў Купалаўскай гімназіі, што таксама 
працавалі ў шахтах. Дванаццаткаўцы за свае заробленыя 
грошы выдавалі месячны часапіс “Наперад!”. У 1950 годзе 
дзевяцём зь іх, у тым ліку Васілю Шчэцьку, пашчасьціла 
атрымаць стыпэндыі й стацца студэнтамі Лювэнскага 
ўнівэрсытэту. Гісторыя гэтай групы хлапцоў-бязбацькавічаў 
апісаная ў кнізе “Дванаццатка”. Кніга выйшла ў Нью-Ёрку 
ў 2002 годзе ў выдавецтве Беларускага інстытуту навукі й 
мастацтва.

З Бэльгіі Васіль Шчэцька, закончыўшы факультэт 
палітычных і сацыяльных навук і ажаніўшыся з бэльгійкай 
Жанэт Дэляп’ер, выехаў у Амэрыку. Пасьля кароткага часу 
ўладзіўся на працу ў бібліятэцы Калюмбійскага ўнівэрсытэту 
ў Нью-Ёрку. Там адпрацаваў дваццаць дзевяць гадоў.

Пасьля выхаду на пэнсію жыў у Нью-Ёрку, займаўся 
грамадзкай працай. У 1995 годзе аўдавеў. Дзяцей у яго ня 
было. У 1997 годзе ажаніўся з былой настаўніцай зь Менску 
Алай Кузьміцкай. Яна й дагледзела яго да канца жыцьцёвай 
дарогі.

Васіль Шчэцька быў чалавекам лагоднай натуры. 
Беларус-патрыёт, шчыра адданы сям’і, сябрам, грамадзе, ён 
заўсёды быў гатовы, пакуль дазваляла здароўе, браць удзел 
у грамадзкіх, рэлігійных ды нацыянальных справах. Моцна 
цікавіўся падзеямі ў Беларусі, дзе ў яго засталіся сваякі.

Пахаваны ён будзе на беларускім праваслаўным могільніку 
ў Іст-Брансўіку ў штаце Нью-Джэрзі. Вечная памяць вернаму 
сыну Беларусі Васілю Шчэцьку, а сваякам і сябрам шчырае 
спачуваньне.

Крыніца:  Радыё Свабода, Янка Запруднік, 28 траўня 
2011

Сьв. пам. Васіль Шчэцька

С П О Р Т

Ягор Філіпенка

   КРЫВІЯ - Культурна-асьветніцкая газэта
   Выданьне беларускай дыяспары ў Чэхіі
   MK ČR E 16919
   РЭДАКЦЫЯ
   Юрка Станкевіч
   Ганна Васілевіч
  Адрас рэдакцыі:  Časopis KRYVIJA
  ul. Malešická 553/65, 108 00 Praha 10  

ВІНШУЕМ
нашых сяброў

з НАРОДЗІНАМІ!
 у ЧЭРВЕНІ:
    Тацьцяну Кажамяка 
 у ЛІПЕНІ:
    Ірыну Станкевіч, 
    Генадзя Кажамяку,
    Вольгу Смалянчук
у  ЖНІЎНІ:
    Івана , Мартіну Сапегіных
    Сьцяпана Вінакурава
    Натальлю Кузьняцову

Беларускае ЗОЛАТА ў плаваньні
Беларуска Аляксандра Герасіменя выйграла золата 
чэмпіянату сьвету ў плаваньні на дыстанцыі 100 м вольным 
стылем у кітайскім Шангаі.

У фінальным заплыве яна паказала аднолькавы вынік 
з датчанкай Жанет Отэсен (53,45 сек.) і падзяліла зь ёю 
верхнюю прыступку п'едэсталу.

Адначасна беларуска абнавіла нацыянальны рэкорд.
Золата Аляксандры Герасімені - першы мэдаль беларускіх 

спартсменаў на гэтым чэмпіянаце сьвету па водных відах 
спорту.

Яна таксама выйшла ў фінал у плаваньні на спіне на 50 
м, дзе стала шостай.

Раней Аляксандра Герасіменя не заваёўвала золата 
сусьветных  чэмпіянатаў. На сусветным форуме ў 2007 годзе 
яна выйграла срэбра на дыстанцыі 50 м на сьпіне.

А вось калекцыя ўзнагародаў з чэмпіянатаў Эўропы ў 
беларускі  багацейшая. На ЧЕ-2010 у Будапешце Аляксандра 
Герасіменя заваявала золата ў плаваньні на сьпіне на 50 
м, а таксама срэбра на 100 м вольным стылем (першая ў 
кар'еры ўзнагарода на алімпійскай дыстанцыі). У 2002 
годзе яна стала бронзавым прызёрам кантынэнтальнага 
пяршынства на 50 м вольным стылем і на 50 м на сьпіне. 
На ЧЕ-2006 заваявала  срэбра на 50 м на сьпіне. У 2002 
годзе на чэмпіянаце Эўропы на "кароткай вадзе" (даўжыня 
басейну 25 м) стала срэбраным прызёрам на дыстанцыі 50 
м вольным стылем.
Крыніца: Радыё Рацыя, 31 ліпеня 2011 г.

Аляксандра Герасіменя

У Ольбаргу ў матчы за 3-е месца і пуцёўку на летнюю 
Алімпіяду 2012 году моладзевая (да 21 год) зборная 
Беларусі выйграла   ў моладзевай    каманды  Чэхіі зь лікам 
1:0. Беларусь першай з постсавецкіх краінаў  трапіць 
на Алімпіяду. Ні Расія, ні Украіна такога гонару не дабіліся. 

Чэхія — Беларусь — 0:1 (0:0).
.Матч выйшаў даволі нудным — завялікая адказнасць 

ляжала на яшчэ маладых спартоўцах. У першай палове 
гульні ініцыятывай валодалі чэшскія футбалісты, 
а беларусы ў асноўным адбіваліся і вельмі рэдка пагражалі 
браме супернікаў. Пасля перапынку ход гульні змяніўся і 
ўжо каманда Георгія Кандрацьева стала насядаць. Пасля ж 
выдалення чэшскага футбаліста Вахі — ён падыграў сабе ў 
атацы рукой, а ўжо меў адно папярэджанне ў гэтай сустрэчы 
раней — беларусы захапілі ініцыятыву цалкам. У выніку 
беларусы дамагліся свайго — на 89-й хвіліне гульні Ягор 
Філіпенка забіў пераможны гол, які вывеў нашу каманду 
на Алімпіяду ў Лондане-2012.

Дарэчы, паводле правілаў чэмпіянату, бронзавыя 
медалі дастануцца і беларусам, і чэхам.  А вось пуцёўка на 
Алімпіяду была толькі адна.

Варта адзначыць, што беларускія фаны на трыбунах у 
Ольбаргу вывесілі гіганцкі бел-чырвона-белы сцяг.


